ԱՄՓՈՓԱԹԵՐԹ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ԴԵԿՏԵՄԲԵՐԻ 12-Ի N 1990-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
ՎԵՐԱԲԵՐՅԱԼ

	1. ՀՀ պետական եկամուտների կոմիտե
	10.11.2025
N 01/3-3/68268-2025

	ՀՀ պետական եկամուտների կոմիտեն քննարկել է «Հայաստանի Հանրապետության կառավարության 2024 թվականի դեկտեմբերի 12-ի N 1990-Լ որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագիծը, որի վերաբերյալ հայտնում ենք, որ մեր իրավասությունների շրջանակներում առաջարկություններ չունենք։
	Ընդունվել է ի գիտություն։

	2. ՀՀ կենտրոնական բանկ
	11.11.2025
N 06.1-07/1003-2025

	Հայտնում ենք Ձեզ, Հայաստանի Հանրապետության կենտրոնական բանկը «Հայաստանի Հանրապետության կառավարության 2014 թվականի դեկտեմբերի 12-ի N 1990-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագիծի (այսուհետ՝ Նախագծ)   վերաբերյալ դիտողություններ չունի:
Միաժամանակ, առաջարկում ենք Նախագծում ավելացնել նոր կետ, որի համաձայն՝ Հավելվածի 1-ի 3-րդ կետի 3-րդ ենթակետի «բ» պարբերությունում, Հավելվածի 2-ի 5-րդ կետի 5-րդ ենթակետի «գ»  և «դ» պարբերություններում, 6-րդ կետում, 7-րդ կետի 5-րդ ենթակետի «գ» պարբերությունում «Կենտրոնական բանկի սահմանված փոխարժեքով» բառակապակցության մեջ «սահմանված» բառը անհրաժեշտ է փոխարինել «հրապարակված» բառով:
	Ընդունվել է ի գիտություն։





Նախագծի հավելվածներում կատարվել են համապատասխան փոփոխությունները:

	3. Հայաստանի բանկերի միություն
	11.11.2025
N Ե/20-2025

	Ի պատասխան Ձեր՝ ԱԹ/ԱԳ-2-3/31420-2025 գրության՝ հայտնում ենք, «Հայաստանի Հանրապետության կառավարության 2014 թվականի դեկտեմբերի 12-ի N 1990-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագիծի և օրենսդրությամն նախատեսված փաստաթղթի վերաբերյալ ՀՀ առևտրային բանկերը դիտարկումներ և առաջարկություններ չունեն: Շնորհակալություն ենք հայտնում համագործակցության համար։
	Ընդունվել է ի գիտություն։

	4. ՀՀ արդարադատության նախարարություն
	13.11.25
N 12.1/51111-2025

	1. «ՀՀ կառավարության 2024 թվականի դեկտեմբերի 21-ի N 1990-Լ որոշման մեջ փոփոխություններ և լրացումներ կատարելու մասին» Կառավարության որոշման (այսուհետ նաև՝ Որոշում) նախագծով (այսուհետ նաև՝ Նախագիծ) նախատեսվում է անհուսալի վարկեր ունեցող անձանց տնտեսական ակտիվության խթանման միջոցառման շահառուների ցանկը համալրել Հայաստանի Հանրապետության արդարադատության նախարարության քրեակատարողական ծառայության ծառայողներով: Առաջարկում ենք Որոշմամբ հաստատված N 2 հավելվածի 3-րդ կետի 1-ին ենթակետը ևս լրացնել «Հայաստանի Հանրապետության արդարադատության նախարարության քրեակատարողական ծառայության,» բառերով և կետադրական նշանով` հաշվի առնելով, որ սույն հավելվածով կարգավորվում է դիմում ներկայացնելու կարգը, այդ թվում նաև՝ համապատասխան մարմնի աշխատող լինելու հանգամանքը:
	Ընդունվել է։
Որոշմամբ հաստատված N 2 հավելվածի 3-րդ կետի կետի 1-ին ենթակետը խմբագրվել է՝ համաձայն առաջարկի։

	2. Ըստ Նախագծի՝ Արդարադատության նախարարի վրա դրվում է թվային տվյալները փոխանակելու ծրագրային ապահովման մշակման ու ներդրման պարտականություն: Մինչդեռ, Նախագծի հիմնավորման համաձայն՝ 2025 թվականի պետական բյուջեի եկամուտները և ծախսերը չեն ավելանա, իսկ ծրագիրը մշակվելու է «Նորք» սոցիալական ծառայությունների տեխնոլոգիական և իրազեկման կենտրոն հիմնադրամի կողմից՝ ԲՏԱ նախարարությանը հատկացված գումարի շրջանակներում: Այնինչ, Նախագծով պարտավորություն է սահմանվում Արդարադատության նախարարության համար՝ «ապահովել սույն որոշման շրջանակներում համապատասխան թվային տվյալները փոխանակելու ծրագրային ապահովման մշակումն ու ներդրումը», որից ակնհայտ չէ վերոնշյալ ծրագարային ապահովումն իրականացվելու է «Նորք» սոցիալական ծառայությունների տեխնոլոգիական և իրազեկման կենտրոն հիմնադրամի կողմից՝ ԲՏԱ նախարարությանը հատկացված գումարի շրջանակներում, թե Արդարադատության նախարարության կողմից՝ սեփական միջոցների հաշվին:
Ընդ որում, հատկանշական է, որ գործող իրավակարգավորումներով անձին հնարավորություն է ընձեռվում միջոցառման շրջանակում աջակցություն ստանալու նպատակով դիմում ներկայացնել ինչպես առցանց, այնպես էլ առձեռն եղանակով՝ ըստ անհրաժեշտության ներկայացնելով նաև համապատասխան մարմնի աշխատող լինելու մասին տեղեկատվություն:
Ելնելով վերոգրյալից, ինչպես նաև հաշվի առնելով, որ թվային տվյալները փոխանակելու ծրագրային ապահովման մշակման ու ներդրման պարտականությունը, ըստ էության, դրվել է Արդարադատության նախարարի վրա, և նկատի ունենալով կատարման ենթակա աշխատանքների ծավալը (համապատասխան համակարգ ներկայում առկա չէ, իսկ դրա մշակման համար անհրաժեշտ է որոշակի ժամանակ)՝ առաջարկում ենք համապատասխան աշխատանքների կատարման համար 3 ամիս ժամկետը փոխարինել 6 ամիս ժամկետով: 
Միաժամանակ, առաջարկում ենք դիտարկել նաև Նախագծի 4-րդ կետում «Արդարադատության նախարարին» բառերը «Արդարադատության նախարարության քրեակատարողական ծառայության պետին» բառերով փոխարինելու հնարավորությունը, քանի որ ՀՀ կառավարության 29.05.2025թ. թիվ 686-Լ որոշմամբ Արդարադատության նախարարության հարկադիր կատարման ծառայության համար համապատասխան ծրագրի մշակման և ներդրման ապահովման պարտականությունը դրվել է Գլխավոր հարկադիր կատարողի վրա:
	Ընդունվել Է:
Նախագծի 6-րդ կետում «3» թիվը փոխարինվել է «6» թվով:
























Ընդունվել է:
Նախագծի 4-րդ կետում «Արդարադատության նախարարին» բառերը փոխարինվել են «Արդարադատության նախարարության քրեակատարողական ծառայության պետին» բառերով:

	3. Միաժամանակ, հարկ է նշել, որ Նախագծի հիմնավորմամբ նախատեսված չէ նաև որևէ հաշվարկ, որը կարող էր հիմք հանդիսանալ Որոշմամբ նախատեսված աջակցությունը դադարեցնելու համար հաշվարկած եկամտային հարկի առավելագույն շեմը 150.000 ՀՀ դրամ, իսկ նվազագույն շեմը 10.000 ՀՀ դրամ սահմանելու համար:
	Ընդունվել է:
Հիմք ընդունելով սոցիալական նախարարարական կոմիտեի 19.01.2026թ. քննարկման արդյունքները՝ դրույթը հանվել է նախագծից:

	5. ՀՀ արդարադատության նախարարություն
	17.11.2025
N 12.1/51111-2025

	1. Ի լրումն 2025 թվականի նոյեմբերի 10-ի թիվ 12.1/51111-2025 գրության՝ կից ներկայացնում եմ «Հայաստանի Հանրապետության կառավարության 2024 թվականի դեկտեմբերի 12-ի N 1990-Լ որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագծի վերաբերյալ կարծիքը: 
	Ընդունվել է ի գիտություն։

	2. «Հայաստանի Հանրապետության կառավարության 2024 թվականի դեկտեմբերի 12-ի N 1990-Լ որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը՝ 
	

	Նկատի ունենալով, որ Հայաստանի Հանրապետության կառավարության 2024 թվականի դեկտեմբերի 12-ի N 1990-Լ որոշման (այսուհետ՝ Որոշում) նախաբանում վկայակոչված՝ Սահմանադրության 146-րդ հոդվածի 4-րդ մասի և 83-րդ հոդվածի դրույթներն ուղղակիորեն չեն լիազորում Կառավարությանն ընդունել անհուսալի վարկեր ունեցող անձանց տնտեսական ակտիվության խթանման միջոցառումը և կարգը հաստատելու մասին որոշումը, առաջարկում ենք հղում կատարել համապատասխան նորմատիվ իրավական ակտին, որը Կառավարությանը կլիազորի՝ ընդունել համապատասխան որոշումը։
	Չի ընդունվել:
Նախագիծն ընդունվում է «Նորմատիվ իրավական ակտերի մասին» օրենքի 33-րդ և 34-րդ հոդվածների համաձայն։ Առաջարկը դուրս է նախագծի կարգավորման առարկայի շրջանակներից։
Այնուհանդերձ,  ՀՀ կառավարության 2024 թվականի դեկտեմբերի 12-ի N 1990-Լ որոշումն ընդունվել է Սահմանադրության 146-րդ հոդվածի 4-րդ մասի (Կառավարության իրավասությանն են ենթակա գործադիր իշխանությանը վերաբերող բոլոր այն հարցերը, որոնք վերապահված չեն պետական կառավարման կամ տեղական ինքնակառավարման այլ մարմինների) համաձայն։

	3. Նախագծի նախաբանում «Նորմատիվ իրավական ակտերի մասին» օրենքի կրճատ անվանումն անհրաժեշտ է շտկել՝ հանելով «ՀՀ» հապավումը, նկատի ունենալով նույն օրենքի 18-րդ հոդվածի 3-րդ մասի դրույթը։
	Ընդունվել է:
«ՀՀ» հապավումը հանվել է:

	4. Հաշվի առնելով Նախագծի 1-ին կետի 1-ին ենթակետի լրացումը՝ անհրաժեշտ է Նախագծում նախատեսել դրույթ, համաձայն որի՝ Որոշման N 2 Հավելվածի 3-րդ կետի 1-ին ենթակետում ևս կնախատեսվի համապատասխան լրացումը։
	Ընդունվել է:
Նախագծի 2-րդ (լրամշակված նախագծի 3-րդ) կետի 1-ին ենթակետով Որոշմամբ հաստատված N 2 հավելվածի 3-րդ կետի կետի 1-ին ենթակետը խմբագրվել է՝ համաձայն առաջարկի։

	5. Նախագծի 1-ին կետի 2-րդ ենթակետով նախատեսվում է Որոշման N 1 Հավելվածի 4-րդ կետում և 5-րդ կետի 1-ին ենթակետում «ժամկետով» բառերը փոխարինել «(անգամ)» բառերով:
Նկատի ունենալով այն հանգամանքը, որ Նախագծի Հիմնավորմամբ բացակայում են համապատասխան փոփոխությունը նախատեսելու անհրաժեշտության վերաբերյալ հիմնավորումները, հարկ ենք համարում ընդգծել հետևյալը՝ «ժամկետով» բառը հստակ ամրագրում է աջակցության տրամադրման ընթացքի առավելագույն ժամանակային տևողությունը՝ 24 ամիսը, իսկ հայերենում «(անգամ)» բառը՝ կրելով շեշտադրման կամ կրկնության իմաստ իրավական տեսանկյունից չի կարող ծառայել ժամանակային տևողության կամ պայմանական չափի արտահայտման համար՝ որպես հստակ և համարժեք փոխարինում:
Ուստի, հաշվի առնելով վերոգրյալը, անհրաժեշտ է վերանայել նախատեսված կարգավորումը։
Նույն դիտարկումը վերաբերում է նաև Նախագծի 2-րդ կետի 6-րդ ենթակետին և 8-րդ ենթակետի «ա» պարբերությանը։
	Ընդունվել է:

Հիմք ընդունելով սոցիալական նախարարարական կոմիտեի 19.01.2026թ. քննարկման արդյունքները՝ դրույթը հանվել է նախագծից:

	    6. Նախագծի 2-րդ կետի 1-ին ենթակետի համաձայն՝ Որոշման N 2 Հավելվածի 5-րդ կետի 5-րդ ենթակետի «դ» պարբերությունում «:» կետադրական նշանը անհրաժեշտ է  փոխարինել «.» կետադրական նշանով և կետը լրացնել հետևյալ բովանդակությամբ նոր՝ 6-րդ ենթակետով՝ «6) սույն միջոցառման շրջանակում դիմում ներկայացված լինելու հանգամանքը։»։
Որոշման N 2 Հավելվածի 3-րդ կետի համաձայն՝ միջոցառման շրջանակում աջակցություն ստանալու նպատակով անձը՝
1) առցանց եղանակով դիմում ներկայացնելու դեպքում մուտք է գործում www.e-social.am կայքէջ՝ համապատասխան դաշտերում լրացնելով իր անունը, ազգանունը, հանրային ծառայության համարանիշը (հանրային ծառայությունների համարանիշ չստանալու վերաբերյալ տեղեկանքի համարը), տեղական բջջային հեռախոսահամարը և էլեկտրոնային փոստի հասցեն, նշում է կատարում միջոցառման շահառու դառնալու համար իր տվյալները մշակելու, օգտագործելու և փոխանցելու վերաբերյալ համաձայնություն տալու, ըստ անհրաժեշտության, Հայաստանի Հանրապետության պաշտպանության նախարարության, Հայաստանի Հանրապետության ներքին գործերի նախարարության, Ազգային անվտանգության ծառայության, Հարկադիր կատարումն ապահովող ծառայության (այսուհետ՝ համապատասխան մարմիններ) աշխատող լինելու մասին.
2) ՄՍ ծառայությունում անձամբ դիմում ներկայացնելու դեպքում ՄՍ ծառայության ցանկացած տարածքային ստորաբաժանումում տալիս է գրավոր համաձայնություն՝ իր վերաբերյալ սույն կետի 1-ին ենթակետում նշված տվյալները մշակելու համար։
Որոշման N 2 Հավելվածի 3-րդ կետի համաձայն՝ ՄՍ ծառայությունում անձամբ դիմում ներկայացնելու դեպքում ՄՍ ծառայության աշխատակիցը դիմողին նույնականացնում է անձը հաստատող փաստաթղթով և սույն ծրագրի համար իրեն տրված օգտանվան և գաղտնաբառի կիրառմամբ դիմողի՝ սույն կարգի 3-րդ կետի 1-ին ենթակետում նշված տվյալները, ըստ անհրաժեշտության, նաև համապատասխան մարմինների աշխատող լինելու մասին տվյալը, մուտքագրում է, իսկ նույն կետի 2-րդ ենթակետով նախատեսված համաձայնության ստորագրված տարբերակը լուսապատճենում և ներբեռնում է ծրագրային համակարգ՝ կցելով մուտքագրված դիմումին։ Որևէ եղանակով դիմումն ընդունելուց հետո համակարգն ինքնաշխատ եղանակով տվյալների շտեմարանների փոխգործելիության միջոցով իրականացնում է դիմումատուի ներկայացրած տվյալների ստուգում ինքնաշխատ եղանակով ուղարկված հարցմամբ՝ հետևյալ հաջորդականությամբ (…):
Վերոգրյալ դրույթների վերլուծությունից պարզ է դառնում, որ դիմումն ընդունվելուց հետո է միայն (առցանց կամ առձեռն եղանակով) համակարգն իրականացնում ներկայացված տվյալների ստուգում։
Բացի այդ՝ դիմումի ներկայացված լինելու փաստը ինքնին նախապայման է տվյալների ստուգման գործընթացի մեկնարկի համար, ոչ թե ստուգման ենթակա տվյալ, այսինքն՝ առանց դիմումի ստուգում չի կարող կատարվել։
Ուստի, նախատեսվող ենթակետի լրացումը փաստացի խախտում է կարգավորման ներքին տրամաբանական հաջորդականությունը՝ ստուգման փուլում նշելով այնպիսի հանգամանք, որը նախորդում է ստուգմանը։
Եթե նույնիսկ ենթադրվի, որ նախատեսվում է տեղեկատվության փոխանակում, ապա այն պետք է լինի առաջին ստուգվող հանգամանքը՝ նախքան մյուս բոլոր տվյալների ստուգումը, որովհետև մյուս բոլոր ստուգումները ենթադրում են շղթայակապ գործողություն՝ արդեն իսկ առկա դիմումի պարագայում։
Այսպիսով՝ անհրաժեշտ է վերանայել և հստակեցնել առաջարկվող կարգավորումը, ապահովելով ստուգման տրամաբանական և իրավական հաջորդականությունը՝ նկատի ունենալով նաև «Նորմատիվ իրավական ակտերի մասին» օրենքի 13-րդ հոդվածի 8-րդ մասի կարգավորումը։
	Ընդունվել է:
Նախագծի լրամշակված տարբերակի 3-րդ կետի 2-րդ ենթակետով Որոշման N 2 Հավելվածի 5-րդ կետը խմբագրվել է և նախատեսվել է, որ այդ կետով նախատեսված հաջորդականությամբ ստուգումները կատարվում են, եթե  միջոցառման շրջանակում չի ներկայացրել դիմում, որն ունի հաստատված կամ ավարտված կամ կասեցված կարգավիճակ։ Նման դիմումի առկայությունը նոր ներկայացվող դիմումը մերժելու հիմք է (տե՛ս Որոշման N 2 Հավելվածի 6-րդ կետի 6-րդ ենթակետը)։ 







	    7. Նկատի ունենալով «Նորմատիվ իրավական ակտերի մասին» օրենքի 14-րդ հոդվածի 5-րդ մասի կարգավորումը՝ անհրաժեշտ է Նախագծի 2-րդ կետի 8-րդ ենթակետի համարակալումը շտկել, մասնավորապես՝ «ա» և «բ» պարբերությունները տեքստից բաժանել միջակետով։
	Ընդունվել է:
Փոփոխությունը կատարվել է:


	   8. Նախագծի 2-րդ կետի 8-րդ ենթակետում նոր խմբագրությամբ շարադրվող 3-րդ ենթակետում «բայց ոչ ավելի, քան աջակցության տրամադրումը սույն կետում նշված որևէ այլ հիմքով դադարեցնելը» ձևակերպումը անհասկանալի է և իրավական տեսանկյունից առաջացնում է շփոթություն, միաժամանակ նկատի ունենալով այն հանգամանքը, որ Նախագծի Հիմնավորմամբ բացակայում են նշված ենթակետը նոր խմբագրությամբ շարադրելու նպատակահարմարության վերաբերյալ պատճառաբանված հիմնավորումներ՝ անհրաժեշտ է վերանայել նախատեսված կարգավորումը։
	Ընդունվել է:
Նախագծի 2-րդ կետի 8-րդ ենթակետով (լրամշակված տարբերակի 3-րդ կետի 11-րդ կետի «ա» պարբերությունով) փոփոխվող՝ Որոշման N 2 Հավելվածի 21-րդ կետի 3-րդ ենթակետը խմբագրվել է։

	    9. Նախագծի 3-րդ և 4-րդ կետերով նախատեսված գործողությունների լիարժեք և արդյունավետ իրականացումն ապահովելու նպատակով առաջարկում ենք սահմանել ավելի երկար և ողջամիտ ժամկետներ։
	Ընդունվել է:
Նախագծի 3-րդ (լրամշակված տարբերակի 4-րդ) կետում 10 օրյա ժամկետի փոխարեն սահմանվել է 20 օրյա, իսկ 4-րդ (լրամշակված տարբերակի 5-րդ) 3 ամսյա ժամկետը Ձեր նախորդ գրության հիման վրա փոխարինվել է 6 ամսյա կետում:

	6.   ՀՀ  ֆինանսների նախարարություն 
	28.11.2025
N 01/34/25233-2025

	1. Ձեր 03.11.2025թ. N ԱԹ/ԱԳ-2-4/31420-2025 գրությամբ ներկայացված՝ «Հայաստանի Հանրապետության կառավարության 2024 թվականի դեկտեմբերի 12-ի N 1990-Լ որոշման մեջ լրացումներ և փոփոխություններ կատարելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.
	Ընդունվել է ի գիտություն։

	2. ՀՀ կառավարության 12.12.2024թ.-ի «Անհուսալի վարկեր ունեցող անձանց տնտեսական ակտիվության խթանման միջոցառումը և կարգը հաստատելու մասին» N 1990-Լ որոշմամբ (այսուհետ՝ Որոշում) նախատեսված աջակցության իրավունքի դադարեցման համար եկամտային հարկի առավելագույն չափը սահմանել 150,000․0 դրամ:
Հարկ ենք համարում նշել, որ դեռևս Որոշման նախագծի շրջանառման փուլում ՀՀ ԱՍՀՆ-ի կողմից ներկայացված տվյալների համաձայն՝ 01.10.2024թ. դրությամբ անհուսալի վարկ ունեցող ֆիզիկական անձ վարկառուների թիվը կազմել է շուրջ 341,000, ընդ որում, նրանց մինչև 20%-ն է, որ ունեցել է ֆորմալ զբաղվածություն. մյուս մասը կամ չեն ունեցել աշխատանք կամ գտնվել են ոչ ֆորմալ զբաղվածության մեջ: Անհուսալի վարկ ունեցող ֆորմալ զբաղվածության մեջ գտնվող ֆիզիկական անձ վարկառուների 76%-ի աշխատավարձը ամսական 150,000.0 դրամից ցածր է եղել, 60%-ինը՝ նվազագույն աշխատավարձից ցածր, իսկ միջին աշխատավարձը՝ շուրջ 145,000.0 դրամ։ Ընդ որում, նույն փուլում հաշվարկվել էր, որ մեկ շահառուի գծով եկամտային հարկի միջին մեծությունը կկազմի 40,500.0 դրամ:
Անհուսալի վարկառուների մեծ մասը նշված ժամանակահատվածում գտնվել է ոչ ֆորմալ զբաղվածության մեջ, իսկ նրանց մի մասն էլ, որպես անապահով ընտանիք, հաշվառված է եղել անապահովության գնահատման համակարգում և հանդիսացել է նպաստառու։ 
Վերոգրյալից ակներև է, որ նախաձեռնության հիմնական նպատակը եղել է առավելապես սոցիալապես խոցելի խմբերին աջակցելը և ֆորմալ զբաղվածության դաշտ բերելը։
Մինչդեռ Նախագծով առաջարկվող եկամտային հարկի վերին շեմի 150,000․0 դրամ սահմանումը նշանակում է, որ ծրագրից օգտվող շահառուների ցանկում կընդգրկվեն ընդհուպ 750,000.0 դրամ աշխատավարձ ստացող անձինք, ովքեր որևէ տրամաբանությամբ չեն հավակնում լինել սոցիալապես խոցելի խմբերին դասվող անձինք:
Ամփոփելով վերոշարադրյալը՝ առաջարկում ենք ծրագրի շրջանակներում եկամտային հարկի առավելագույն չափը սահմանել ոչ թե 150,000․0 դրամ, այլ ելակետ ընդունել ՀՀ-ում միջին ամսական անվանական աշխատավարձի մեծությունը (համաձայն ՀՀ վիճակագրական կոմիտեի տվյալների՝ 2024թ.-ին միջին ամսական անվանական աշխատավարձը կազմել է 287,172.0 դրամ[footnoteRef:1]) և, ըստ այդմ, սահմանել եկամտային հարկի վերին շեմ: [1:  https://armstat.am/am/?nid=12&id=08001] 

	Ընդունվել է:
Հիմք ընդունելով սոցիալական նախարարարական կոմիտեի 19.01.2026թ. քննարկման արդյունքները՝ դրույթը հանվել է նախագծից:

	3. Արդարադատության նախարարության քրեակատարողական ծառայության աշխատակիցներին ևս հնարավորություն տալ օգտվելու Որոշմամբ սահմանված օժանդակության ծրագրից:
Վերոգրյալի առնչությամբ հարկ է նշել, որ Նախագծի հիմնավորմամբ բացահայտված չեն շահառուների հավանական թվաքանակը և ֆինանսական ազդեցության գնահատականը թե՛ ընթացիկ տարվա, թե՛ հետագա տարիների ՀՀ պետական բյուջեից լրացուցիչ միջոցների հատկացման անհրաժեշտության համատեքստում:
Հավելենք նաև, որ ՀՀ կառավարության 02.05.2024թ.-ի «Քրեակատարողական ծառայողների ատեստավորման արդյունքներով հաշվարկվող հավելավճարի չափերը և վճարման կարգը սահմանելու մասին» N 634-Ն որոշման ընդունման նպատակն է եղել բարձրացնել քրեակատարողական ծառայողների վարձատրությունը՝ տրամադրելով լրացուցիչ սոցիալական երաշխիքներ, որի արդյունքում վերջիններիս տրվող հավելավճարները միջինում կազմում են շուրջ 250,000․0 դրամ: 
Հետևապես, կարծում ենք, որ Նախագծով առաջարկվող քրեակատարողական ծառայության աշխատակիցները չեն ընդգրկվում Որոշմամբ թիրախավորած  ֆորմալ զբաղվածություն չունեցող և/կամ սոցիալապես խոցելի խմբերում:
Ավելին, վերոգրյալ դիտարկումը վերաբերելի է նաև այլ ուժային կառույցների աշխատակիցների համար, քանի որ ՀՀ կառավարության կողմից ձեռնարկված միջոցառումների արդյունքում ատեստավորման կիրառմամբ ավելացել են վերջիններիս եկամուտները և որոնք նույնպես չեն կարող դիտարկվել շահառուների վերոհիշյալ խմբերում:
	Չի ընդունվել:
Արդարադատության նախարարության քրեակատարողական ծառայության մասով դրույթները նախագիծ են ներառվել քաղաքացիների դիմումների հիման վրա։ Առաջարկն ընդունվել է նաև համապատասխան մարմինի կողմից։
Այս դեպքում հարկ է նկատի ունենալ, որ քրեակատարողական ծառայության աշխատակցի մոտ անհուսալի վարկերը կարող են առաջացած լինել մինչև զինծառայող դառնալը։ 
Բացի այդ, ուժային կառույցների շարքային, ենթասպայական և կրտսեր սպայական կազմի ծառայողների աշխատավարձերը կարող են և բավարար չլինել նախորդիվ կուտակված վարկային պարտավորությունները կատարելու համար։ 
Հարցը քննարկելիս հարկ է նկատի ունենալ, որ  Կենտրոնական բանկի տրամադրած՝  01.10.2024թ.-ի դրությամբ անհուսալի վարկերի գծով վիճակագրական տվյալները վերաբերել են բոլոր ֆիզիկական անձանց, այդ թվում՝ քրեակատարողական ծառայողներին։
Այս դեպքում նախարարությունն առաջնորդվել է Կառավարության ծրագրի 1.3-րդ բաժնի («Պաշտպանության ոլորտ. զինված ուժերի բարեփոխումներ») հետևյալ դրույթով՝ «Կառավարության ուշադրության կենտրոնում մշտապես եղել և  լինելու է զինծառայողների և  նրանց ընտանիքների սոցիալական պաշտպանության բարձրացումը, ուստի Կառավարությունը մեծացնելու է զինծառայողների նյութական և  սոցիալական ապահովման երաշխիքները...»։
Ինչ վերաբերում է գնահատականին, ապա այն հնարավոր չէ տալ, քանի որ զիզնծառայողների վերաբերյալ տեղեկատվությունը սահմանափակ է և առկա տվյալները կիրառելի չեն այդպիսի գնահատականների համար։

	4. Նախագծի հիմնավորմամբ նշվում է, որ միջոցառման իրականացման ժամանակահատվածում բացահայտվել են դեպքեր (512 անձ), երբ տեխնիկական վրիպակների արդյունքում շահառուների վարկային պարտավորությունների մարման համար համապատասխան վարկատուներին փոխանցվել են ավել գումարներ: 
Հաշվի առնելով, որ նշված վրիպակները շահառուի վարքագծի արդյունք չեն, առաջարկվում է Նախագծի 5-րդ կետով սահմանել, որ տեղեկատվական բազաների միջև ինքնաշխատ եղանակով տվյալների փոխանակման ընթացքում ի հայտ եկած տեխնիկական վրիպակների արդյունքում շահառուի վարկային պարտավորության (պարտավորությունների) մարմանն ուղղված աջակցության ավել վճարված գումարները ՀՀ տարածքում գործող և լուծարման գործընթացում գտնվող առևտրային բանկերի կամ վարկային կազմակերպությունների կողմից պետական բյուջե վերադարձման ենթակա չեն:
Վերոգրյալի առնչությամբ հայտնում ենք հետևյալը. «Հայաստանի Հանրապետության բյուջետային համակարգի մասին» ՀՀ օրենքի 8-րդ հոդվածով սահմանվում են բյուջետային համակարգի հիմքում դրվող սկզբունքները: Նույն հոդվածի 7-րդ մասով սահմանվում է բյուջետային միջոցների օգտագործման արդյունավետության սկզբունքը, համաձայն որի՝ բյուջեների կազմման և կատարման ժամանակ պետք է ելնել նախատեսված արդյունքի բյուջետային միջոցների նվազագույն ծավալի օգտագործմամբ կամ բյուջեով նախատեսված միջոցների ծավալով լավագույն արդյունքի հասնելու անհրաժեշտությունից:
Նախագծում վարկատուներին ավել վճարված գումարները պետական բյուջե չվերադարձնելու վերաբերյալ դրույթ ներառելը հակասում է վերոնշյալ սկզբունքին՝ չբացահայտված պատասխանատուների և չախտորոշված հանգամանքների պայմաններում հանգեցնելով պետական բյուջեից միջոցների անարդյունավետ օգտագործման և չլուծելով Որոշման արդյունքում օժանդակություն ստացող շահառուների խմբի համար որևէ լրացուցիչ խնդիր:
Ելնելով վերոշարադրյալից՝ առաջարկում ենք հանել Նախագծի 5-րդ կետը և ձեռնարկել միջոցներ՝ վարկատուներին ավել վճարված գումարները պետական բյուջե վերադարձնելու ուղղությամբ:
	Չի ընդունվել։
Ինչպես նշված է հիմնավորման մեջ, խնդիրն առաջացել այն պատճառով, որ վարկային բյուրոն տրամադրել էր տվյալներ միայն մինչև 1 մլն դրամ (այդ թվում՝ հանրագումարով) անհուսալի վարկերի մասով (անկախ 1 մլն դրամից ավելի անհուսալի վարկ ունենալու հանգամանքից), մինչդեռ շահառուն պետք է ունենար միայն անհուսալի վարկեր։ Միջոցառման իրականացման պայմանները հստակեցվել են մայիս ամսին և արտացոլվել են Կառավարության 29.05.2025 թվականի N 686-L որոշման մեջ։  Ավել հատկացումներն առաջացել են փետրվար և մարտ ամիսներին ներկայացված դիմումների հիման վրա, համապատասխանաբար, 2025 թվականի մարտ և ապրիլ ամիսների վճարման ցուցակներով կատարված վճարումների հիմքով։
Նախագծով առաջարկվում է, որ մինչև սույն որոշումն ուժի մեջ մտնելը տեղեկատվական բազաների միջև ինքնաշխատ եղանակով տվյալների փոխանակման ընթացքում ի հայտ եկած տեխնիկական վրիպակների արդյուն-քում շահառուի վարկային պարտավորությունների մարմանն ուղղված աջակցության ավել վճարված գումարները վարկատուների կողմից պետական բյուջե վերադարձման ենթակա չեն: Ստեղծված իրավիճակը քննարկելիս հարկ է նկատի ունենալ, որ այն շահառուի կամ վարկատուի վարքագծի արդյունք չէ։ Ընդ դրում, միջոցները ծախսվել են միջոցառման նպատակին համահունչ՝ ուղղվել են անձանց վարկերի մարմանը։ Բացի այդ, վարկատուները կատարված հատկացումների հաշվառմամբ կատարել են վարկերի մարումներ, հնարավոր է՝ նաև շահառուների անհուսալի վարկերի գծով կուտակված տույժերի, տուգանքների և վարկի սպասարկման հետ կապված ժամկետանց այլ վճարների 80%-ի չափով ներում։ Ավել վճարված աջակցության գումարների վերադարձը նշանակում է այս ամբողջ գործընթացի վերանայում։ Առանձին դեպքերում նոր դիմումների  հիման վրա անձինք դարձել են կամ կարող են դառնալ միջոցառման շահառուներ։ Ուստի հաշվառմամբ հատկացված միջոցների վերադարձը պետական բյուջե նպատակահարմար չէ։

	5. Նախագծի հիմնավորմամբ ամրագրված է, որ վերջինիս ընդունման դեպքում ««Նորք» սոցիալական ծառայությունների տեխնոլոգիական և իրազեկման կենտրոն» հիմնադրամի կողմից համապատասխան տեղեկատվական համակարգում փոփոխությունների մշակման ու ներդրման ծախսերը կատարվելու են ՀՀ բարձր տեխնոլոգիական արդյունաբերության նախարարությանը (այսուհետ՝ ՀՀ ԲՏԱՆ) 1235 ծրագրի 31001 միջոցառմամբ  հատկացված գումարի շրջանակներում:
Հայտնում ենք, որ վերոգրյալի կապակցությամբ կարևորվում է ՀՀ ԲՏԱ նախարարության կարծիքը:

	Ընդունվել է ի գիտություն:
 «Նորք» սոցիալական ծառայությունների տեխնոլոգիական և իրազեկման կենտրոն» հիմնադրամի կողմից համապատասխան տեղեկատվական համակարգում փոփոխությունների մշակման ու ներդրման ծախսերը կատարվելու են արդեն իսկ հատկացված միջոցների հաշվին:

	       7. Վարչապետի աշխատակազմի սոցիալական հարցերի վարչություն
	22.12.2025
N 02/11.4/41473-2025

	«Հայաստանի Հանրապետության կառավարության 2024 թվականի դեկտեմբերի 12-ի N 1990-Լ որոշման մեջ փոփոխություններ և լրացումներ կատարելու մասին» Կառավարության որոշման նախագծի վերաբերյալ առկա են հետևյալ դիտարկումները
	

	1.  անհրաժեշտ է քննարկել 2-րդ կետի 1-ին ենթակետի ա. պարբերության նպատակահարմարությունը, քանի որ փոփոխության արդյունքում ստացվում է, որ անձը շահառու է ճանաչվում միջոցառման շահառու ճանաչվելու համար հրապարակած կարգով դիմում ներկայացնելու դեպքում, ինչն անհասկանալի է:

	Ընդունվել է ի գիտություն:
Նախագծի N 1 հավելվածի 2-րդ  կետի 1-ին ենթակետով առաջարկվում է (տես՝ Կենտրոնական բանկի առաջարկությունը) «սահմանված» բառը փոխարինել  «հրապարակված» բառով, որը վերաբերում է՝ Կենտրոնական բանկի կողմից հրապարակած արտարժույթին և ոչ թե շահառու ճանաչվելուն:  Առաջարկությունն ընդունվելու դեպքում ստացվում է՝ 
«3) շահառու՝ Հայաստանի Հանրապետության քաղաքացի (Հայաստանի Հանրապետության երկքաղաքացի) հանդիսացող կամ Հայաստանի Հանրապետությունում ժամանակավոր պաշտպանություն ստացած անձի կարգավիճակ ունեցող աշխատող, որը՝
....
բ. Հայաստանի Հանրապետության տարածքում գործող և լուծարման գործընթացում գտնվող առևտրային բանկ(եր)ում կամ վարկային կազմակերպություն(ներ)ում ունի միայն անհուսալի վարկ(եր), որի (որոնց) մայր գումարը (անհուսալի վարկերի մայր գումարների հանրագումարը) դիմելու օրվա դրությամբ չի գերազանցում 1,000,000 ՀՀ դրամը (համարժեք արտարժույթը՝ հաշվարկված դիմելու օրվա դրությամբ Կենտրոնական բանկի  հրապարակած փոխարժեքով),․․․»։

	2. Առաջարկվում է միջոցառման շրջանակում աջակցությունը տրամադրել առավելագույնը 24 անգամ՝ գործող 24 ամսվա փոխարեն: Փոփոխությունն անհասկանալի է, որի վերաբերյալ բացակայում է նաև պարզաբանումը նախագծին կից հիմնավորման մեջ:
	Ընդունվել է:
Հիմք ընդունելով սոցիալական նախարարարական կոմիտեի 19.01.2026թ. քննարկման արդյունքները՝ դրույթը հանվել է նախագծից:

	3. 3-րդ կետի 2-րդ ենթակետի ա. պարբերությամբ իրականացվող փոփոխության արդյունքում անհասկանալի է դառնում, թե ով կամ ինչն է իրականացնում ստուգումը:
	Ընդունվել է ի գիտություն:
Նախագիծն ընդունվելու դեպքում ստացվում է՝․
«5. ... Որևէ եղանակով դիմումն ընդունելուց հետո համակարգն ինքնաշխատ եղանակով ստուգում է սույն միջոցառման շրջանակում հաստատված կամ ավարտված կամ կասեցված կարգավիճակով այլ դիմում ներկայացրած լինելու հանգամանքը և եթե առկա չէ այդպիսի դիմում, ապա  տվյալների շտեմարանների փոխգործելիության միջոցով իրականացնում է դիմումատուի ներկայացրած տվյալների ստուգում ինքնաշխատ եղանակով ուղարկված հարցմամբ...»։
Այսինքն, նախատեսված հաջորդականությամբ ստուգումները կատարվում են, եթե  միջոցառման շրջանակում չի ներկայացրել դիմում, որն ունի հաստատված կամ ավարտված կամ կասեցված կարգավիճակ։ 
Նման դիմումի առկայությունը նոր ներկայացվող դիմումը մերժելու հիմք է (տե՛ս նույն հավելվածի 7-րդ կետի 6-րդ ենթակետը):

	4. 3-րդ կետի 3-րդ ենթակետում «հաշվարկված» բառից հետո «այդ» բառով լրացումն ինկորպորացնելիս իմաստային առումով անհասկանալի է դարձնում շարադրվող միտքը:
	Ընդունվել է ի գիտություն:
Որոշման խնդրո առարկա դրույթում կամ միայն «թարմացնելու օրվա դրությամբ» արտահայտությունը, ուստի «այդ օրվա դրությամբ» ձևակերպումը նշանակում է թարմացնելու օրվա դրությամբ։ 

	5. 3-րդ կետի 9-րդ ենթակետի բ. պարբերությամբ շարադրվող 8-րդ ենթակետն անհրաժեշտ է խմբագրել այնպես, որ հաշվարկված եկամտային հարկի չափը վերաբերի ոչ թե 2 ամսվանը միասին, այլ յուրաքանչյուր ամսվան՝ հաշվի առնելով նաև նախագծին կից հիմնավորման պարզաբանումը:
	Ընդունվել է:
Խնդրո առարկա դրույթը խմբագրվել է։

	6. Լրացուցիչ քննարկման կարիք ունի 6-րդ կետով աջակցության ավել վճարված գումարները առևտրային բանկերի կամ վարկային կազմակերպությունների կողմից պետական բյուջե վերադարձման ենթակա չլինելու կարգավորումը:
	Ընդունվել է ի գիտություն:
Տես՝ նախագծի վերաբերյալ ՀՀ ֆինանսների նախարարության դիրքրոշման վերաբերյալ ՀՀ աշխատանքի և սոցիալական հարցերի նախարարության  պարզաբանումը: 

	7. Քանի որ նախագծով առաջարկվում է ներդնել թվային տվյալները փոխանակելու ծրագիր, նախագիծն անհրաժեշտ է համաձայնեցնել նաև բարձր տեխնոլոգիական արդյունաբերության նախարարության և Հայաստանի տեղեկատվական համակարգերի գործակալության հետ:
	Ընդունվել է:
Նախագիծն ուղարկվել է համաձայնեցման ՀՀ բարձր տեխնոլոգիական արդյունաբերության նախարարություն և  «Հայաստանի տեղեկատվական համակարգերի գործակալություն» հիմնադրամ  25.12.2025թ. N ԱԹ/ԱԳ-2-3/38679-2025  գրությամբ։

	8. Անհրաժեշտ է պահպանել «Նորմատիվ իրավական ակտերի մասին» օրենքով սահմանված իրավական տեխնիկայի կանոնները: Մասնավորապես.
	

	8.1 3-րդ կետի 1-ին ենթակետում ուշադրություն դարձնել լրացվող բառերի կետադրական նշանների դասավարությանը.
	Ընդունվել է:
Փոփոխությունը կատարվել է:

	8.2 3-րդ կետի 2-րդ ենթակետի բ. պարբերությունում անհրաժեշտ է նշել, թե փոփոխությունը որ ենթակետի համապատասխան պարբերություններում են իրականացվում.

	Ընդունվել է:
Փոփոխությունը կատարվել է:

	8.3 3-րդ կետի 4-րդ ենթակետի ա. պարբերությունում «ենթակետիա» բառն անհրաժեշտ է փոխարինել «ենթակետի» բառով.
	Ընդունվել է:
Փոփոխությունը կատարվել է:

	8. ՀՀ բարձր տեխնոլոգիական արդյունաբերության նախարարություն 

	05.01.2026
N 01/14.1/10873-2025

	Ի  պատասխան 2025 թվականի դեկտեմբերի 25-ի Ձեր թիվ ԱԹ/ԱԳ-2-3/38679-2025 գրության՝ տեղեկացնում եմ, որ «Հայաստանի Հանրապետության կառավարության 2024 թվականի դեկտեմբերի 12-ի N 1990-Լ որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի վերաբերյալ ՀՀ բարձր տեխնոլոգիական արդյունաբերության նախարարությունն առաջարկություններ և առարկություններ չունի։
	Ընդունվել է ի գիտություն։

	Սոցիալական նախարարարական կոմիտեի 19.01.2026թ. քննարկման արդյունքներ
	

	1. Նախագծից հանել աջակցության իրավունքի դադարեցման համար եկամտային հարկի առավելագույն չափ (150,000․0 դրամ)  սահմանելու  վերաբերյալ դրույթը:
	Ընդունվել է։
Նախագիծը լրամշակվել է։

	2. [bookmark: _GoBack]Դիմումներ ընդունելու ժամկետը երկարաձգել մինչև 31.12.2026թ.։
	Ընդունվել է։
Նախագիծը լրամշակվել է։

	3. Նախկինում տեղեկատվական բազաների միջև ինքնաշխատ եղանակով տվյալների փոխանակման ընթացքում ի հայտ եկած տեխնիկական վրիպակների արդյունքում շահառուի վարկային պարտավորության (պարտավորությունների) մարմանն ուղղված աջակցության ավել վճարված գումարների վերաբերյալ Նախագծի 6-րդ կետը խմբագրել։
	Ընդունվել է։
Նախագիծը լրամշակվել է։

	4. Նախագծից հանել միջոցառման շրջանակում աջակցությունը առավելագույնը 24 անգամ տրամադրելու վերաբերյալ դրույթը, թողնելով գործող խմբագրությունը (24 ամիս)։
	Ընդունվել է։
Նախագիծը լրամշակվել է։



